
Shri Kamalambika Stotram

શ્રીકમલામ્બિકાસ્તોત્રમ્ અથવા શ્રીકમલામ્બિકાષ્ટકમ્

બન્ધૂકદ્યુતિમિન્દુબિમ્બવદનાં વૃન્દારકૈર્વન્દિતાં
મન્દારાદિ સમર્ચિતાં   મધુમતીં  મન્દસ્મિતાં સુન્દરીમ્ ।

બન્ધચ્છેદનકારિણીં  ત્રિનયનાં ભોગાપવર્ગપ્રદાં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૧॥

શ્રીકામેશ્વરપીઠમધ્યનિલયાં શ્રીરાજરાજેશ્વરીં
શ્રીવાણીપરિસેવિતાઙ્ઘ્રિયુગલાં  શ્રીમત્કૃપાસાગરામ્ ।

શોકાપદ્ભયમોચિનીં  સુકવિતાનન્દૈકસન્દાયિનીં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૨॥

માયા મોહવિનાશિનીં  મુનિગણૈરારાધિતાં તન્મયીં
શ્રેયઃસઞ્ચયદાયિનીં  ગુણમયીં  વાય્વાદિ ભૂતાં સતામ્ ।

પ્રાતઃકાલસમાનશોભમકુટાં સામાદિ વેદૈસ્તુતાં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૩॥

બાલાં ભક્તજનૌઘચિત્તનિલયાં બાલેન્દુચૂડામ્બરાં
સાલોક્યાદિ ચતુર્વિધાર્થફલદાં   નીલોત્પલાક્ષીમજામ્ ।

કાલારિપ્રિયનાયિકાં કલિમલપ્રધ્વંસિનીં  કૌલિનીં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૪॥

આનન્દામૃતસિન્ધુમધ્યનિલયામજ્ઞાનમૂલાપહાં
જ્ઞાનાનન્દવિવર્ધિનીં    વિજયદાં મીનેક્ષણાં મોહિનીમ્ ।

જ્ઞાનાનન્દપરાં ગણેશજનનીં  ગન્ધર્વસમ્પૂજિતાં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૫॥

ષટ્ચક્રોપરિ નાદબિન્દુનિલયાં સર્વેશ્વરીં  સર્વગાં
ષટ્શાસ્ત્રાગમવેદવેદિતગુણાં ષટ્કોણસંવાસિનીમ્ ।

ષટ્કાલેન સમર્ચ્ચિતાત્મવિભવાં   ષડ્વર્ગસઞ્છેદિનીં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૬॥

યોગાનન્દકરીં  જગત્સુખકરીં  યોગીન્દ્રચિત્તાલયાં
એકામીશસુખપ્રદાં દ્વિજનુતામેકાન્તસઞ્ચારિણીમ્ ।

વાગીશાં વિધિવિષ્ણુશમ્ભુવરદાં વિશ્વેશ્વરીં  વૈણિકીં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૭॥

બોધાનન્દમયીં  બુધૈરભિનુતાં મોદપ્રદામમ્બિકાં
શ્રીમદ્વેદપુરીશદાસવિનુતાં હ્રીઙ્કારસન્ધાલયામ્  ।

ભેદાભેદવિવર્જિતાં   બહુવિધાં  વેદાન્તચૂડામણિં
વન્દેઽહં કમલામ્બિકામનુદિનં વાઞ્છાનુકૂલાં શિવામ્॥ ૮॥

ઇત્થં શ્રીકમલામ્બિકાપ્રિયકરં સ્તોત્રં પઠેદ્યસ્સદા
પુત્રશ્રીપ્રદમષ્ટસિદ્ધિફલદં ચિન્તાવિનાશાસ્પદમ્ ।

એતિ બ્રહ્મપદં નિજં નિરુપમં નિષ્કલ્મષં નિષ્કલં
યોગીન્દ્રૈરપિ દુર્લભં પુનરયં ચિન્તાવિનાશં પરમ્॥ ૯॥

ઇતિ શ્રીકમલામ્બિકાસ્તોત્રં અથવા શ્રીકમલામ્બિકાષ્ટકં સમ્પૂર્ણમ્ ।

